
Məmməd Araz 1933-cü il oktyabrın 14-də Şahbuz rayonunun Nursu kəndində anadan olub. Burada 

orta məktəbi bitirdikdən sonra Azərbaycan Pedoqoji İnstitutunda  təhsil alıb. Tələbəlik illərində 

institutda yazıçı İsmayıl Şıxlının rəhbərlik etdiyi ədəbiyyat dərnəyinin məşğələlərində fəal iştirak 

etmişdir. Burada bəyənilən "Yanın, işıqlarım" şeiri 1952-ci ildə çap edilib. 1954-cü ildə ali təhsilini 

başa vuran Məmməd Araz əmək fəaliyyətinə doğma kəndindəki orta məktəbdə müəllimliklə başlayıb, 

sonra Bakıya köçüb Azərbaycan Nazirlər Soveti yanında Baş Mətbuat İdarəsində müvəkkil işləyib. 

1959-1961-ci illərdə Moskvada Yazıçılar İttifaqı nəzdindəki Ali ədəbiyyat kurslarının müdavimi 

olub. Sonra “Ulduz” jurnalının məsul katibi, “Ədəbiyyat və incəsənət” qəzetində, Azərbaycan Dövlət 

Nəşriyyatında baş redaktorun müavini olmuşdur. 1974-cü ildən ömrünün sonuna kimi "Azərbaycan 

Təbiəti" jurnalının baş redaktoru olub.  

Məmməd Arazın yaradıcılığında ilk şeir kitabı “Sevgi nəğməsi”-nin işıq üzü görməsi əhəmiyyətli 

hadisə sayılır. Kitabda 37 şeir var. Kitabda toplanan əsərlərin böyük bir qismi məhəbbət haqqında 

yazılan şeirlərdən ibarətdir.  Məmməd Araz klassik poeziyamızın, həmçinin müasir şeirimizin gözəl 

ənənələrindən istifadə edərək gözəl şeir nümunələri yaratmışdır. Onun yaradıcılıq təbiəti olduqca 

zəngindir. Həyatımızn bütün sahələri şairin maraq dairəsində olmuşdur. Məmməd Arazın “Üç oğul 

anası”, “Mən səni taparam”, “Araz axır” kitabları müxtəlif vaxtlarda çapdan çıxmışdır. Bu kitablarda 

şairin bir çox şeir və poemaları toplanmışdır. Şairin şeirlərində olduğu kimi, poemalarında da poetik 

mənalandırma, dəqiq müşahidə nəzəri cəlb edir. “Üç oğul anası” poeması qəhrəman anaların surətini 

təcəssüm etdirən maraqlı poemadır. “Araz axır”da isə müəllif başı bəlalar çəkmiş, Vətən yolunda 

dünyanı qarış-qarış gəzib qayıtmış bir gəncin romantik düşüncələri əsasında sədaqəti, vəfanı tərənnüm 

edir. Şairin digər kitabı “Anamdan yadigar nəğmələr”də qadın obrazı müqəddəsləşir, gözümüzdə 

ucalır. Şair ana itkisi haqqında da bir sıra şeirlər yazmışdır. 

Məmməd Araz kiçik yaşlı uşaqları unutmamış, onlar üçün “Buluda minmək olar?”, “Quzum”, “Böyük 

olsam”, “Təmiz balalar” və s. adlı şeirlər yazmışdır. Bu şeirlərin dili sadə və anlaşıqlıdır. Həmin şeirlər 

Azərbaycan ədəbiyyatının ən gözəl nümunələrindən hesab edilir. Məmməd Araz Azərbaycan 

poeziyasının şah damarı, çağlayan səsi olmuşdur. Şairin şeirləri bu gün də sevilərək oxunur və dillərdə 

gəzir. 

Xalq şairi Məmməd Araz hələ sağlığında Ulu Öndər Heydər Əliyevin qayğısı ilə Azərbaycanın 

Əməkdar mədəniyyət işçisi, Əməkdar incəsənət xadimi, Xalq şairi adlarına layiq görülmüş, dövlət 

mükafatı almış, “İstiqlal” ordeni ilə təltif edilmişdir. Hacı Zeynalabdin Tağıyev adına olan milli 

Mükafatın laureatı adını almışdır. Onun adına 1993-cü ildə “Məmməd Araz” mükafatı təsis 

edilmişdir. Bu görkəmli söz ustadının indi də xatirəsi əziz tutulur. Şairin vətəni Naxçıvan Muxtar 

Respublikasında şairin 80 illik yubileyi böyük təntənə ilə qeyd edilib, doğma kəndi Nursuda Ev 

muzeyi yaradılıb, “Naxçıvan” jurnalının bir nömrəsi və “Məmməd Araz: taleyi və sənəti” kitabı ona 

həsr olunub, əsərləri yenidən çap edilib.  

Məmməd Araz bir dekabr 2004-cü ildə Bakıda dünyasını dəyişib və ölümündən sonra Fəxri 

Xiyabanda dəfn edilib. 

Məmməd Arazın 90 illik yubileyi münasibətilə F.Köçərli adına Respublika Uşaq Kitabxanası şairin 

kitabxana fondunda mövcud olan kitablarının, şeirlərinin və haqqında dövrü mətbuatda çap olunan 

məqalələrin tam mətnli biblioqrafik siyahısını hazırlayaraq oxuculara təqdim edir. 

Tanınmış şəxsiyyətlər Məmməd Araz haqqında 

 

“Qırx ildən çoxdur ki, dərin fəlsəfi lirikanız çağdaş Azərbaycan poeziyasını zənginləşdirməkdədir. 

Məmməd Araz istedadının, təfəkkürünün məhsulu olan yüzlərlə şeriniz milyonların qəlbinə yol 

taparaq özünə və Sizə əbədi yaşamaq hüququ qazandırıb. Əmin olduğumu bildirmək istəyirəm ki, 

xalqımızın mənəvi təkamülündə, gənclərimizin estetik tərbiyəsi yolunda bundan belə də yorulmadan 

çalışacaq, qədim və zəngin ənənələri olan milli poeziyamıza yeni töhfələr bəxş edəcəksiniz”. 

 

Öz əsərləri ilə yüksək bədii sənətkarlıq və əsl vətəndaşlıq qeyrəti aşılayan, doğma Vətəni sonsuz 

məhəbbətlə sevən, qüdrətli qələmi ilə xalqımıza sədaqətlə xidmət edən Məmməd Arazın poeziyasını 

Azərbaycan torpağından, tariximizdən, el- obadan ayrı təsəvvür etmək çətindir. 

                                                                                                                                        Heydər Əliyev 

                                                                                                                                    

Vətənpərvərlik duyğuları ilə zəngin Məmməd Araz yaradıcılığı Azərbaycan poeziyasının parlaq 

səhifələrindən birini təşkil edir. Şairin yüksək bədii-fəlsəfi ümumiləşdirmələrlə səciyyələnən, lakonik 

deyim tərzinə malik dərin ictimai məzmunlu lirikası gücünü vətən təbiətinin gözəlliklərindən, böyük 

tarixi keçmişimizdən və milli ədəbi fikrin tükənməz xəzinəsindən almışdır. Ana dilinin bütün 

incəliklərini özündə toplamış bu poetik irs gəncliyin mədəni-mənəvi dəyərlərə ehtiram ruhunda 

formalaşdırılması baxımından müstəsna əhəmiyyətə malikdir. 

                                                                                                                                           İlham Əliyev 

 

Məmməd Araz müasir poeziyamızın uzaqdan belə görünən sənət bürcüdür. Onun poetik sözü xalqın 

ürəyindən su içdiyindəndir ki, yenidən xalqın ürəyinə asan yol tapa bilir. Səsi indiki şeir axını 

içərisindən özünəməxsus bir ləngərlə çırpınıb kənara çıxır; vətəndaşlıq qayəsi, xəlqi nəfəsi, yüksək 

sənətkarlıq cilası ilə yaddaşlara həkk olunur. Geniş oxucu qəlbindəki əks-sədası onun şairlik 

zəhmətinə qarşı xalqın qədirbilənlik hissinin ifadəsidir.                                                                              

                                                                                                                                       Məmməd Aslan 

 

Məmməd Arazın şeirlərində həmişə öz ovqatımı duyuram, elə bilirəm ki, ancaq mənim üçün yazır. 

                                                                                                                                       Flora Kərimova 

Mənim üçün kəşf olunmayan çox sirli-sehrli bir şair var: Məmməd Araz. İnsan sözü də bu şairin 

önündə balaca görünür. Onu sevmək azdır. 

                                                                                                                                         Afaq Bəşirqızı 

Məmməd İbrahim lirik şairdir. İnsanların sağlam məhəbbətini ifadə etməkdə, saf duyğuların 

tərənnümündə o daha çox müvəffəq olur. 

                                                                                                                                     Məmməd Rahim 

Sevgi və inam! Poeziyada uğurlu yol bəlkə də buradan başlayır. İnam kəlməsi poetik həqiqət kimi 

səslənməyəndə şeir heç bir təsir gücünə malik olmur. İnam və cəsarət M.Arazın şeirlərindəki düşüncə 

və ifadə tərzinə aydın  bir mövqe, müəyyənlik gətirmişdir. Onun lirik qəhrəmanının səsi ürəkdən gəlir 

və oxucunu inandırır. 

                                                                                                                                 Sabir Rüstəmxanlı 

Poeziya – heyrətdir deyirlər, heyrətdən yaranır – deyirlər. Məmməd Araz heyrətləndirən şairdir. 

Poeziya – sirlə kəşf arasında bir addımdır. Məmməd Araz hər addımında kəşfləriylə heyrətləndirən, 

bizim hər an, hər dəqiqə görüb-duyduğumuz, ancaq fərqinə varmadığımız incə mətləblərə toxunan 

şairdir. 

                                                                                                                                       Çingiz Əlioğlu 

 

Məmməd Araz Azərbaycan təbiətinin coşqun təəsübkeşidir. Onun ilhamında vətəndaşlıq qeyrəti dinir, 

xalqımızın qeyrət damarı vurur. Bu torpağın canlı bir əzasıdır Məmməd Araz şeiri. 

                                                                                                                                     Firidun Ağazadə 

Məmməd Araz vətəndaş şairdir. Hər bir həqiqi sənətkar üçün vacib olan bu cəhət onun bütün 

şeirlərinin canına-qanına hopmuşdur.  

                                                                                                                                         Tofiq Bayram 

 

Bir oxucu kimi belə qənaətə gəlirəm ki, M.Araz poeziyası bədii təfəkkür tariximizin yeni möcüzəsidir. 

İnanmaq olmur ki, bu şeirləri kimsə yazıb. Forma-məzmun biri-birini elə tamamlayır ki, fikir-duyğu 

çalarları biri-birinə elə qaynayıb qarışır ki, bütövləşən poetik tutumun qeyri-adi sehrinə düşürsən. 

                                                                                                                                               Adil Cəmil 

Məmməd Araz bütün varlığı ilə ana dilinin təbii axarına, folklora, ata- baba müdrikliyinin 

qaynaqlarına bağlı olan bir sənətkardır. Onun şeir bulağı ictimai yığıncaqların, müxtəlif miqyaslı 

ədəbi məclislərin xitabət kürsülərində, kitabların səhifələrində, sevgililərin məhəbbət məktublarında, 

məktəb uşaqlarının şirin dillərində çağlayacaqdır. 

                                                                                                                                         Bəkir Nəbiyev 

                                                                                                                                           

Poeziyada yeni təbii iqlimin – çağdaş ekoloji təfəkkürün ilk təməl daşlarını qoyanlardan biri Məmməd 

Araz oldu. 

                                                                                                                                                                          

                                                                                                                                        Yaşar Qarayev 

Məmməd Arazın bədii dili bütün əzələləri ilə müasirdir. Onun dili ənənə ilə novatorluğun, bədiiliklə 

əbədiliyin, əbədiliklə dialektçiliyin və xəlqiliklə qrammatikliyin harmonik rabitəsinə ən parlaq 

nümunələrdən biridir. 

                                                                                                                                          Tofiq Hacıyev  

Dilin əlvanlığı, şirinliyi,oynaqlığından,poetik müşahidələrin dərinliyindən və itiliyindən, bəzən 

gümrah , bəzən ağrılı- acılı düşüncələrin, bəzən fərəhli, bəzən küskün hisslərin vəhdətindən yaranmış 

Məmməd Araz poeziyasının məhvəri vətən eşqi, vətəndaşlıq amalı, dünya haqqında- kürreyi ərzimiz 

haqqında həm nikbin, həm də nigaran qənaətlərdir. 

                                                                                                                                                         Anar 

